Vendim nr. 31, datë 03.04.2009


Kolegji i Gjykatës Kushtetuese të Republikës së Shqipërisë, i përbërë nga:

Sokol Sadushi,
Anëtar   i  Gjykatës Kushtetuese 
Vitore Tusha,
Anëtare e 

“
Admir Thanza,
Anëtar   i

 “
në datë 03.04.2009, mori në shqyrtim paraprak kërkesën me nr.31 Akti, që i përket:

K Ë R K U E S :  
SHOQATA KOMBËTARE E TRASHËGIMTARËVE TË PUSHKATUARVE POLITIKË TË SHQIPËRISË
O B J E K T I: 
Deklarimi si i papajtueshëm me Kushtetutën e Republikës së Shqipërisë i ligjit nr.9831, datë 12.11.2007 “Për dëmshpërblimin e ish të dënuarve politikë të regjimit komunist”. 
Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:

Kuvendi i Shqipërisë, me ligjin nr.9831, datë 12.11.2007, ka përcaktuar përfituesit, masën, kriteret dhe procedurën e përfitimit të dëmshpërblimit financiar për ish të dënuarit politikë, të cilët kanë vuajtur persekutimin e drejtpërdrejtë në regjimin komunist, nëpërmjet kryerjes së dënimeve penale të padrejta, si burgim apo masa mjekësore të detyrueshme, si pasojë e një apo disa vendimeve penale të formës së prerë të gjykatave të zakonshme, gjykatave speciale apo të urdhrave të organeve të hetuesisë, gjatë periudhës 30.11.1944 deri më 01.10.1991.
Kuvendi, nëpërmjet këtij ligji, ka përcaktuar gjithashtu dhënien e dëmshpërblimit financiar nga shteti shqiptar për ish të dënuarit politikë të regjimit komunist, të mbetur gjallë, për familjarët e viktimave të ekzekutuara dhe personat e internuar ose të dëbuar në kampe.

Kërkuesit i janë drejtuar Gjykatës Kushtetuese me kërkesë për shfuqizimin si të papajtueshëm me Kushtetutën e Republikës së Shqipërisë të ligjit nr.9831, datë 12.11.2007 “Për dëmshpërblimin e ish të dënuarve politikë të regjimit komunist”.
Kolegji i Gjykatës Kushtetuese konstatoi, se kërkuesit, në kërkesën e tyre, nuk kanë paraqitur apo evidentuar shkaqe në bazë të të cilave ligji i atakuar bie ndesh me dispozitat kushtetuese.

PËR KËTO ARSYE;
Kolegji i Gjykatës Kushtetuese të Republikës së Shqipërisë, në bazë të nenit 31/3 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare. 

